
Devakritopanishatsara Shiva Stava

દેવકૃતોપનિષત્સાર શિવસ્તવઃ

બ્રહ્મૈવ ત્વં ત્રિધોર્ધ્વસ્ત્વં ગતિઃ પુષ્ટિર્મહેશ્વરઃ ।
વિશ્વઞ્ચ વિશ્વાતીતસ્ત્વં હુતં પ્રહુતમેવ ચ॥ ૨૨॥
કૃતં ચાકૃતમેતે ચ પરમં ચ પરાયણમ્ ।
નારાયણાદિજનકો હ્યર્યમ્ણો વરુણસ્ય હિ॥ ૨૩॥
જનિતા ત્વં તથા વાયોર્દ્યાવાભૂસ્યોર્મહેશ્વરઃ ।
સર્વેશસ્સર્વસાક્ષી ચ સર્વ એવં ત્વમેવ હિ॥ ૨૪॥
અગ્રાહ્યસ્સર્વભૂતેષુ સર્વેન્દ્રિયગુણાતિગઃ ।
અલિઙ્ગોસ્યશરીરસ્ત્વં  વ્યાપકશ્ચ સનાતનઃ॥ ૨૫॥
વામનં ત્વાં મહાદેવં સર્વેદેવા ઉપાસતે ।
ત્વત્તો જાતં જગચ્છમ્ભો સ્થિતં ત્વય્યેવ લીયતે॥ ૨૬॥
ત્વત્તો નાસ્તિ પૃથક્કિઞ્ચિન્ન ભિન્નં પરમાર્થતઃ॥ ૨૭॥
અજાં માયાં લોહિતશુક્લકૃષ્ણાં બહૂનસ્માઞ્જનયન્તીં  સરૂપામ્ ।
અજસ્ત્વમેકો જુષમાણોઽનુશેષે  જહાત્યેનાં ભુક્તભોગામજસ્ત્વમ્॥ ૨૮॥
માયાં તુ પ્રકૃતિં   વિદ્યાન્માયિનં તુ મહેશ્વરમ્ ।
તવાવયવસમ્ભૂતૈર્વ્યાપ્તં સર્વમિદં જગત્॥ ૨૯॥
નેહ નાનાસ્તિ કિઞ્ચિદ્વૈ ત્વદધિષ્ઠિતમેવ હિ ।
ત્વામવજ્ઞાય દુર્મેધાઃ કૃતકૃત્યોઽભિમન્યતે॥ ૩૦॥
ન સામ્પરાયં પ્રવિદામ બાલા મૂઢા વયં કેવલં ત્વદ્વિહીનાઃ ।
કિઞ્ચિત્તૃણં ચાલયિતું ચ નેશાસ્ત્વં નો ગતિઃ પરમં ચાસિ શમ્ભો॥ ૩૧॥
ત્વયાવૃતં લોકમિદં સમગ્રં કો વા હીનં ચેતતે ત્વદ્વિહીનઃ ।
એકો રુદ્રસ્ત્વં હિ સર્વસ્ય કર્તા વિશ્વાતીતઃ પરમશ્ચેતકોઽસિ॥ ૩૨॥
સર્વભૂતાતિગશ્ચાત્મા કોશાતીતઃ પરાત્પરઃ ।

મહાગ્રાસસ્ત્વમેવેશ મૃત્યુસ્ત્વદુપસેચનઃ॥ ૩૩॥
ઓદનં તવ ભૂતેશ બ્રહ્મક્ષત્રં જગત્તથા ।
બ્રહ્મપુચ્છં પ્રતિષ્ઠા ત્વં શાન્તિરક્ષરમેવ ચ॥ ૩૪॥
હૃદિસ્થા દેવતાસ્સર્વા હૃદિ પ્રાણે પ્રતિષ્ઠિતાઃ ।
હૃદયં પુરુષોઽસિ ત્વં તિસ્રો માત્રાઃ પરશ્ચ સઃ॥ ૩૫॥
ઓઙ્કારઃ પ્રણવો વ્યાપી હ્યનન્તોઽનન્તવિક્રમઃ ।
તારં સૂક્ષ્મં વૈદ્યુતસ્ત્વં શુક્લં સર્વશરીરગમ્॥ ૩૬॥
ઈશાનો ભગવાન્ રુદ્રો મહાદેવસ્ત્વમીશ્વરઃ ।
પરં બ્રહ્મ પરં ધામ પરઃ પારઃ પરાયણઃ॥ ૩૭॥
શૂરો વીરઃ પુરુષો ભૂતસંસ્થો વિશ્વો વિશ્વેશઃ પ્રાણદશ્ચાવ્યયાત્મા ।
ચક્ષુષશ્ચક્ષુશ્શ્રોત્ર એવ ત્વમીશ મનસો મનો બુદ્ધેર્બોદ્ધા ત્વમેવ॥ ૩૮॥
પતિઃ પતીનાં પશવો વયં ચાપ્યસ્માનહો પાસિ તથાત્સિ દેવ ।
ત્વદુદ્ભવં સર્વમીશસ્ત્વમેકો નાનેવ ભાસિ પુરુષસ્ય માયયા॥ ૩૯॥
તિલેષુ તૈલં દધિનીવ સર્પિરાપસ્ત્રોતસ્વરણીષુ   વહ્નિઃ ।
એવં પ્રોતં ત્વય્યદ્વિતીયે મહેશ ત્વજ્જં ત્વલ્લં ત્વદનં ચૈતદેવ॥ ૪૦॥
ન વિદ્યતે ગુણકર્માદિ નામરૂપાદિશક્તિર્જ્ઞાનશક્ત્યા વિભિન્નઃ ।
હૃદયસ્ત્વં ભૂતભવ્યઃ પુરાણો હ્યેકો વીરો વેદગુણૈકવેદ્યઃ॥ ૪૧॥
ઓઙ્કારાદિસ્વરરૂપો મહેશ વિધામા ત્વં વરણીયસ્તથાણુઃ ।
મહાન્ જેતા જિગ્યશ્ચાપરાજિતો હ્યભ્રાવકાશઃ ખઞ્ચ કઞ્ચ ત્વમેવ॥ ૪૨॥
વિભ્રાટ્ સંરાટ્ ભૂમધામા ત્વમેવ પિતાસિ માતા ભ્રાતૃકશ્ચાદિવેદ્યઃ ।
રુજાં હરસ્ત્વં ભિષક્પાપહીનો હ્યપાણિપાદો નિર્વિકારસ્ત્વમાત્મા  ॥ ૪૩॥
સ્વયં ભાનઃ પર એકો જ્યોતિરેવ ત્વત્તો ન ઓજસ્ત્વિષ્ટતમોઽસ્તિ દેવઃ ।
ત્વં ન દિવા નૈવ રાત્રિસ્ત્વમીશસ્ત્વં સીમા વિશ્વતશ્ચક્ષુરીશઃ॥ ૪૪॥
ન વેદાન્તા નાપિ વેદાશ્ચ તે વૈ તવ જ્ઞાનં મનસૈવાદ્ય વૃત્તમ્ ।
આકાશઃ પૃથિવી સલિલં ચ વાયુસ્તેજશ્ચાસિ પ્રથિતં તે જગચ્ચ॥ ૪૫॥
વિશ્વસ્ય નેતા વિશ્વભર્તા ત્વમીશસ્તવ જ્ઞાનાત્સર્વમેવેહ વિન્દેત્ ।
તવાજ્ઞાનાન્મોહિતાસ્સર્વ એવ તવ પ્રસાદાદમ્બયા બોધિતાસ્સ્મઃ॥ ૪૬॥

અવસ્થાતીતઃ પર આત્મા ત્વમેવ બ્રહ્મૈવ ત્વં સંસરસ્યાદિરૂપઃ ।
વિશોકો વિમૃત્યુરજિઘૃત્સોઽપિપાસશ્શરીરહીનોઽપ્યજરઃ પુરાણઃ॥ ૪૭॥
ઋતં સત્યં નામરૂપાતિગસ્ત્વં તવામેયરૂપં કો હિ વેદેદમેવ ।
ઋચો અક્ષરે પરમસ્ત્વં મહેશ નાન્યત્વત્તો યદ્ભવેદેદમાર્તમ્॥ ૪૮॥
નાન્યદૃક્પશ્યતિ પશ્યકસ્ત્વં દૃષ્ટેર્દૃષ્ટા વાચ્યવાચાદિહીનઃ ।
વિદ્યાધીશસ્સ્વર એકો મહેશસ્ત્વમેવ ત્વં વેદ યોઽસીશ એવ॥ ૪૯॥
નમસ્તે હરસે શોચિષે તે નમસ્તે અસ્ત્વર્ચિષે   દેવદેવવિશ્વાધીશશઙ્કરો વેદવેદ્યઃ ।
અન્યત્તપન્તુ હેતયો ઘોરરૂપા ભક્તેષુ ત્વં શિવો ભવ શત્રૂનસ્માકં જહિ શૂલેન શમ્ભો॥ ૫૦॥
ય ઇમં વિશ્વં ભુવનં યાસિ જુહ્વદ્દષ્ટિઃ  પ્રથમો વો મનઃપદ્મસંસ્થઃ ।
ત્વમાશિષં દ્રવિણં ધેહિ શમ્ભો વિશ્વકર્તા મનસા સમ્પ્રદૃશ્યો ધાતા વિધાતા પરમેપ્યસન્દૃક્ ॥ ૫૧॥
તેષામિષ્ટાનિ તવ પાદપૂજયા સર્વં લભત્યેવ ન હિ સંશયોઽત્ર ।
ત્વં નો માતા ત્વં પિતા ચોપનેતા માતા બન્ધુઃ પરમોવૈ ગુરુસ્ત્વમ્॥ ૫૨॥
ત્વં દેવેષુ પ્રથિતો નામતસ્ત્વેક એવેદં રુદ્રસ્ત્વા મનાક્પૂર્વસૂરાઃ ।
વેત્તું ચ ત્વાં નૂતનાશ્ચાપિ શમ્ભો હ્યપૂતપૂર્તં જગદેકં ત્વયાર્તમ્॥ ૫૩॥
યદ્ભૂતજાલં નિખિલં વૈ વિસૃષ્ટમેતાદૃશં ત્વાં
ન વિદન્તિ કેચિદ્દ્દૃષ્ટ્યાન્તરેણ  પરિપશ્યન્તિ મૂઢાઃ ।
માયાનીહારપ્રાવૃતાશાસ્ત્રજન્યાઃ અસૂસ્તૃપ્યા ભોગભાજો ભુવઃ કે ॥ ૫૪॥
યજ્ઞૈર્દાનૈઃ કામકામૈશ્ચ બાલા દિવઃ પરઃ પૃથિવ્યાસ્ત્વં પરશ્ચ ।
દેવાસુરૈસ્ત્વં પુરો મૂઢગર્ભો ભૂતાનાં ત્વં મહિમા ગર્ભરૂપઃ॥ ૫૫॥
કસ્ત્વાં વેદ ભૂતવર્ગૈર્વિહીનં   વેદૈર્વિશ્વં   યત્વ લીનં ત્વયીશે ।
અજ ત્વન્નાભૌ જગદેતદ્વિચિત્રં મધ્યેઽપિતં યસ્મિન્ વિશ્વં ભુવનં ચ ત્વમેવ॥ ૫૬॥
તતો ગન્ધર્વા ઓષધીશોઽપિ શમ્ભો સર્વેન્દ્રિયાણિ મનસા ત્વાં નમામઃ ।
હૃદા પશ્યન્તિ મનસા મનીષિણો યે બ્રહ્મમન્વાન ઉપાસતે ત્વામ્॥ ૫૭॥
ત્વામીદૃશં ગૂઢમનુપ્રવિષ્ટં સહૈવ સન્તં ન વિજાનન્તિ દેવાઃ ।
વિશ્વસ્ય ચક્ષુર્વિશ્વવક્ત્રોરુબાહુર્વિશ્વસ્પતિર્ભુવનસ્યાસ્ય      ગોપ્તા॥ ૫૮॥
દ્યાવાભૂમી ત્વત્ત એવેદ્ધરશ્મિસ્સૂર્યો ભ્રાજતિ ખે સોમતારૈર્ગૃહૈશ્ચ ।
નાન્યે જાનન્તિ તવ ભક્ત્યા વિહીના હ્યજાતં ત્વામીશં શરણં પ્રપન્નાઃ॥ ૫૯॥
॥ ઇતિ શિવરહસ્યાન્તર્ગતે માહેશ્વરાખ્યે દેવકૃતોપનિષત્સાર શિવસ્તવઃ॥

-॥ શ્રીશિવરહસ્યમ્ । માહેશ્વરાખ્યઃ પ્રથમાંશઃ । અધ્યાયઃ ૫૪ - દેવકૃતોપનિષત્સ્તુતિઃ । ૨૨-૫૯॥

- .. shrIshivarahasyam . mAheshvarAkhyaH prathamAMshaH . adhyAyaH 54 -

devakRRitopaniShatstutiH . 22-59..

Notes:

Deva-s દેવાઃ eulogize Śiva શિવ as The One Who is Almighty and Above All, as propounded

in The Upaniṣat ઉપનિષત્ - the mystery that rests underneath the external system of things.

